
Indira Ashtottarashatanama Stotram

ઇન્દિરાષ્ટોત્તરશતનામસ્તોત્રમ્

ઇન્દિરા વિષ્ણુહૃદયમન્દિરા પદ્મસુન્દરા ।
નન્દિતાખિલભક્તશ્રીનન્દિકેશ્વરવન્દિતા॥ ૧॥
કેશવપ્રિયચારિત્રા કેવલાનન્દરૂપિણી ।
કેયૂરહારમઞ્જીરા કેતકીપુષ્પધારણી॥ ૨॥
કારુણ્યકવિતાપાઙ્ગી  કામિતાર્થપ્રદાયની ।
કામધુક્સદૃશા શક્તિઃ કાલકર્મવિધાયિની॥ ૩॥
જિતદારિદ્ર્યસન્દોહા ધૃતપઙ્કેરુહદ્વયી ।
કૃતવિદ્ધ્યણ્ડસંરક્ષા નતાપત્પરિહારિણી॥ ૪॥
નીલાભ્રાઙ્ગસરોનેત્રા  નીલોત્પલસુચન્દ્રિકા ।
નીલકણ્ઠમુખારાધ્યા નીલામ્બરમુખસ્તુતા॥ ૫॥
સર્વવેદાન્તસન્દોહશુક્તિમુક્તાફલાયિતા ।
સમુદ્રતનયા સર્વસુરકાન્તોપસેવિતા॥ ૬॥
ભાર્ગવી ભાનુમત્યાદિભાવિતા ભાર્ગવાત્મજા ।
ભાસ્વત્કનકતાટઙ્કા ભાનુકોટ્યધિકપ્રભા॥ ૭॥
પદ્મસદ્મપવિત્રાઙ્ગી  પદ્માસ્યા ચ પરાત્પરા ।
પદ્મનાભપ્રિયસતી પદ્મભૂસ્તન્યદાયિની॥ ૮॥
ભક્તદારિદ્ર્યશમની મુક્તિસાધકદાયિની ।
ભુક્તિભોગ્યપ્રદા ભવ્યશક્તિમદીશ્વરી॥ ૯॥
જન્મમૃત્યુજ્વરત્રસ્તજનજીવાતુલોચના ।
જગન્માતા જયકરી જયશીલા સુખપ્રદા॥ ૧૦॥
ચારુસૌભાગ્યસદ્વિદ્યા ચામરદ્વયશોભિતા ।
ચામીકરપ્રભા સર્વચાતુર્યફલરૂપિણી॥ ૧૧॥

રાજીવનયના રમ્યા રામણીયકજન્મભૂઃ ।
રાજરાજાર્ચિતપદા   રાજમુદ્રાસ્વરૂપિણી॥ ૧૨॥
તારુણ્યવનસારઙ્ગી  તાપસાર્ચિતપાદુકા   ।
તાત્ત્વિકી તારકેશાર્કતાટઙ્કદ્વયમણ્ડિતા॥ ૧૩॥
ભવ્યવિશ્રાણનોદ્યુક્તા સવ્યક્તસુખવિગ્રહા ।
દિવ્યવૈભવસમ્પૂર્ણા નવ્યભક્તિશુભોદયા॥ ૧૪॥
તરુણાદિત્યતામ્રશ્રીઃ કરુણારસવાહિની ।
શરણાગતસન્ત્રાણચરણા કરુણેક્ષણા॥ ૧૫॥
વિત્તદારિદ્ર્યશમની વિત્તક્લેશનિવારિણી ।
મત્તહંસગતિસ્સર્વસત્તાસામાન્યરૂપિણી॥ ૧૬॥
વાલ્મીકિવ્યાસદુર્વાસો વાલખિલ્યાદિવાઞ્છિતા ।
વારિજેષણહૃત્કેકિવારિદાયિતવિગ્રહા॥ ૧૭॥
દૃષ્ટ્યાઽઽસાદિતવિદ્ધ્યણ્ડા સૃષ્ટ્યાદિમહિમોચ્છ્રયા  ।
આસ્તિક્યપુષ્પભૃઙ્ગી  ચ નાસ્તિકોન્મૂલનક્ષમા॥ ૧૮॥
કૃતસદ્ભક્તિસન્તોષા કૃત્તદુર્જનપૌરુષા ।
સઞ્જીવિતાશેષભાષા સર્વાકર્ષમતિસ્નુષા॥ ૧૯॥
નિત્યા શુદ્ધા પરા બુદ્ધા સત્યા સંવિદનામયા ।
વિજયા વિષ્ણુરમણી વિમલા વિજયપ્રદા॥ ૨૦॥
શ્રીઙ્કારકામદોગ્ધી ચ હ્રીઙ્કારતરુકોકિલા  ।
ઐઙ્કારપદ્મલોલમ્બા ક્લીઙ્કારામૃતનિમ્નગા॥ ૨૧॥
તપનીયાભસુતનુઃ કમનીયસ્મિતાનના ।
ગણનીયગુણગ્રામા શયનીયોરગેશ્વરા॥ ૨૨॥
રમણીયસુવેષાઢ્યા કરણીયક્રિયેશ્વરી ।
સ્મરણીયચરિત્રા ચ તરુણી યજ્ઞારૂપિણી॥ ૨૩॥
શ્રીવૃક્ષવાસિની યોગિધીવૃત્તિપરિભાવિતા ।
પ્રાવૃડ્ભાર્ગવવારાર્ચ્યા સંવૃતામરભામિની॥ ૨૪॥
તનુમદ્ધ્યા ભગવતીમનુજાપિવરપ્રદા ।
લક્ષ્મી વિલ્વાશ્રિતા પાતુ સોઽષ્ટોત્તરશતસ્તુતા॥ ૨૫॥

ઇતિ ઇન્દિરાષ્ટોત્તરશતનામસ્તોત્રં સમાપ્તમ્ ।

